
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
ὑπερέχουσι τῶν εἰδῶν τὸ τοῦ ὅλου πολλάκις 
ἐπιφημίζομεν ὄνομα. δοκεῖ δὲ καὶ τοῖς Πυθαγορείοις τοῦτο
διαφερόντως τῶν τετραπλεύρων εἰκόνα φέρειν τῆς
θείας οὐσίας. τήν τε γὰρ ἄχραντον τάξιν διὰ τούτου
μάλιστα σημαίνουσιν – ἥ τε γὰρ ὀρθότης τὸ ἄκλιτον
καὶ ἡ ἰσότης τὴν μόνιμον δύναμιν ἀπομιμεῖται. 
κίνησις γὰρ ἀνισότητος ἔκγονος, στάσις δὲ ἰσότητος· οἱ
τοίνυν τῆς σταθερᾶς ἱδρύσεως αἴτιοι τοῖς ὅλοις καὶ
τῆς ἀχράντου καὶ ἀκλίτου δυνάμεως εἰκότως διὰ τοῦ
τετραγωνικοῦ σχήματος ὡς ἀπ' εἰκόνος ἐμφαίνονται
– καὶ πρὸς τούτοις ὁ Φιλόλαος κατ' ἄλλην 
ἐπιβολὴν τὴν τοῦ τετραγώνου γωνίαν Ῥέας καὶ Δήμητρος
καὶ Ἑστίας ἀποκαλεῖ· διότι γὰρ τὴν γῆν τὸ 
τετράγωνον ὑφίστησι καὶ στοιχεῖόν ἐστιν αὐτῆς προσεχές, ὡς
παρὰ τοῦ Τιμαίου μεμαθήκαμεν, ἀπὸ δὲ πασῶν 
τούτων τῶν θεαινῶν ἀπορροίας ἡ γῆ δέχεται καὶ 
γονίμους δυνάμεις, εἰκότως τὴν τοῦ τετραγώνου γωνίαν
ἀνῆκεν ταύταις ταῖς ζωογόνοις θεαῖς. καὶ γὰρ Ἑστίαν
καλοῦσι τὴν γῆν καὶ Δήμητρά τινες, καὶ τῆς ὅλης
Ῥέας αὐτὴν μετέχειν φασί, καὶ πάντα ἐστὶν ἐν αὐτῇ
τὰ γεννητικὰ αἴτια χθονίως. τὴν τοίνυν μίαν ἕνωσιν
τῶν θείων τούτων γενῶν τὴν τετραγωνικήν φησι 
γωνίαν περιέχειν. ἀπεικάζουσι δὲ καὶ πρὸς τὴν 
σύμπασαν ἀρετὴν τὸ τετράγωνον ὡς ἔχον τέτταρας ὀρθάς,
τελείαν ἑκάστην, ᾗπερ δὴ καὶ τὰς ἀρετὰς λέγομεν

